
Presentava un spettacolo a ridente

Isoa d'Aïti ä compagnia europea,

Da-ô spettacolo affæto differente

Che ne presenta ô popolo e a rivea

De nostre isoe e do nostro continente;

Spettacolo stupendo in sce l'idea

De quello de Guanani, ma de quello

Incoparabilmente ancon ciù bello.

Ean là abbondanti i frûti, a caccia e a pesca;

Là ricca e varia a l'ëa a vegetazion,

A stagion cada là a l'ëa sempre fresca,

Tepida sempre a rigida stagion;

A campagna e a mariña pittoresca,

Semplice, queta e caa a populazion;

Immaginæve a-ô mondo i megio sciti

Co-a megio gente, ecco un'idea d'Aïti.

Nè gh'ëan, comme in Europa, in quella tæra

Castelli, çitadelle, tori e forti,

Che dan idea d'uña perpetua guæra,

Oppù da prepotenza di ciù forti;

Là non cioende o maxee, co-e quæ se særa

A-a vista e a-ô passo i campi, e ville e i orti,

Ma colliñe, boschetti, e proeì scoverti,

Accessibili a tutti e a tutti averti.

Nè giavan là pe-a spiaggia tristi e mûtti

Preposti pronti pe arrestâ chi sbarca:

Là non pescoî vestii de strasse e brûtti

Corrî pe-a costa in sce uña vegia barca,

Çercando intorno a-i schêuggi o in mezo a-i flûtti

Un scarso pasto pe uña çeña parca,

Comme ne-i paixi anche ciù popolæ

De provinçie europee civilizzæ.

